
1767 Briefve response aux calomnies d’un certain brouillon, par lesquelles il s’est efforcé de diffamer la doctrine de la Predestination eternelle de Dieu*. [1557]


On m’a presenté un escrit par trop sot de quelque certain brouillon, lequel neantmoins se vante d’estre advocat et protecteur de la gloire de Dieu, d’autant qu’il combat contre ce principe : à savoir, Que le monde est tellement gouverné de Dieu, que rien ne se fait que par sa volonté secrette. Cependant ce miserable ne s’apperçoit point, que cerchant de faux pretextes et couleurs pour excuser la justice de Dieu, il renverse et destruit sa puissance. Qui est tout autant que s’il taschoit de mettre Dieu mesmes en pieces et le demembrer. Au reste, pour donner couleur à son sacrilege detestable, il use d’une preface non pas moins cauteleuse que meschante, c’est que Dieu n’est point cause des maux, et qu’il ne veut point le peché estre commis. Comme si en maintenant l’empire souverain de Dieu, et luy attribuant toute puissance, nous disions qu’il est autheur de peché. Il est tout certain que par cest escrit-là Calvin est taxé, lequel on sait assez estre trop eslongné de ce blaspheme, dont ce brouillon le charge, pour en devoir estre purgé plus au long. Par tous ses escrits il ne cesse de crier, toutesfois et quantes qu’il est question du peché, que le nom de Dieu n’y doit point estre meslé, d’autant que rien ne compete à la nature de Dieu, sinon une parfaite droitture et equitté. C’est doncques une calomnie par trop vilaine et puante, d’envelopper un tel homme qui a si bien servi à l’Eglise de Dieu, en ce crime, comme s’il faisoit Dieu autheur de peché. Il enseigne bien par tout que rien ne se fait que par le vouloir de Dieu : cependant il maintient que cela que les hommes font meschamment est tellement conduit et gouverné par le jugement secret de Dieu, qu’il n’a rien de commun avec le vice des hommes. La somme de sa doctrine est, que Dieu addresse toutes choses par moyens admirables et qui 1768 nous sont incogneus à telle fin qu’il luy plaist, de sorte que sa volonté eternelle est la premiere cause de toutes choses. Et confesse que c’est un secret incomprehensible, que Dieu vueille ce qui ne nous semble nullement raisonnable : et pourtant il afferme qu’il ne s’en faut point enquerir par trop curieusement ni audacieusement, pource que les jugemens de Dieu sont un abysme profond, et qu’il vaut beaucoup mieux adorer en toute reverence les mysteres et secrets qui surmontent nostre capacité, que de les esplucher ou s’y fourrer trop avant. Cependant il retient ce principe, Qu’il faut tousjours attribuer la louange de justice à Dieu, encores que...

